
QORTI TAL-MAĠISTRATI (GĦAWDEX) 
BĦALA QORTI TA’ ĠUDIKATURA KRIMINALI 

 
Maġistrat Dr. Jean Paul Grech B.A., LL.D 

M.Juris (Int. Law), Adv. Trib. Eccl. Melit 
 

 
SENTENZA 

 
Mogħtija llum, it-Tnejn, wieħed u tletin (31) ta’ Awissu 2026 

 
Każ Numru  
 
Il-Pulizija 
(Spettur Keith Xerri) 

 
Vs 
 
Robert Farrugia 

 
Il-Qorti, 

 

Rat l-imputazzjonijiet miġjuba kontra Robert Farrugia, ta’ sitta u ħamsin (56) 

sena, iben Joseph u Angela xebba Falzon, mwieled il-Pieta’, Malta nhar il-

wieħed u tletin (31) ta’ Marzu 1970 u residenti ġewwa 'Sweet Heart', Wesgħa 

Frangisk Bugeja, Zurrieq, Malta u detentur tal-karta tal-identita Maltija numru 

0159170(M) talli nhar it-tletin (30) ta’ Awissu 2026, bejn il-ħinijiet tad-disgħa 

ta’ filgħodu (09:00hrs) u l-għaxra u nofs ta’ filgħodu (10:30hrs) ġewwa l-

inħawi tax-Xwejni, Marsalforn, Għawdex u/jew fil-viċinanzi: 

 

(1) bil-ħsieb li jagħmel delitt wera dan il-ħsieb b’atti esterni u ta bidu għall-

esekuzzjoni tad-delitt, liema delitt ma ġiex esegwit minħabba xi ħaġa 

aċċidentali w indipendenti mill-volonta’ tiegħu, u li kieku ġie esegwit kien 

ikun delitt ta’ serq ta’ basket kontenenti oġġetti oħra kwalifikat bil-lok 

stante li sar fi triq pubblika fil-kampanja, ‘il barra mill-abitat u bix-xorta tal-

ħaġa misruqa peress li seħħ fuq xi ħaġa li kienet ġo vettura u dan għad-

detriment ta’ Marek Sawon u/jew persuni oħra;1 

 

(2) wara li kien ikkundannat f’Malta għall serq, jew għal riċettazzjoni instab 

fil-pussess ta’ mfietaħ, imqabblin jew iffalsifikati, jew għodod oħra tajbin 

għal ftuħ jew sgassar ta’ serraturi, jew instab għandu forom ta’ serraturi, 

mingħajr ma ta kont sodisfaċenti għal liema skop leġittimu nstabu għandu; 
2 

 

(3) ġarr ’il barra minn xi fond jew id-dintorni tiegħu xi sikkina jew strument li 

jaqta’ jew bil-ponta ta’ liema xorta jkun mingħajr ma kellu liċenzja jew 

permess mingħand il-Kummissarju tal-Pulizija, liema sikkina li kellha xafra 

li toħroġ aktar minn tmien (8) ċentimetri mill-maqbad u li ma jistax 

raġonevolment jitqies li kien qed jinġarr bil-għan li jsir dak l-użu minnu 

bħal dak li soltu jsir minn mus, jew liema sikkina ma kinitx tintuża minn xi 

persuna bil-għan tat-twettiq tas-sengħa jew għall-fini tal-istudji tagħha, 

jew għal għanijiet ta’ għads.3 

 

Il-Qorti ġiet mitluba sabiex titratta mal-akkużat bħala reċediv ai termini tal-

artikoli 49, 50 u 289 tal-Kap 9 tal-Liġijiet ta’ Malta, b’sentenzi mogħtija mill-Qrati 

ta’ Malta u/jew Għawdex, liema sentenzi saru definittivi u ma’ jistgħux jiġu 

mibdula. 

 

Rat id-dokumenti kollha esebiti mill-Uffiċjal Prosekutur; 

 

Rat li fl-udjenza tal-lum l-akkużat irreġistra ammissjoni għall-akkużi kollha 

miġjuba fil-konfront tiegħu.  Fid-dawl ta’ din l-ammissjoni, il-Qorti wissietu 

b’mod l-aktar solenni fuq il-konsegwenzi legali ta’ tali ammissjoni u tatu żmien 

xieraq sabiex jerġa’ jikkunsidra mill-ġdid l-ammissjoni tiegħu;  
 

1 Art. 41, 261(e)(g), 269(ċ), 271(g), 281(b), 289 tal-Kodiċi Kriminali.   
2 Artikolu 287 tal-Kodiċi Kriminali.   
3 Art. 6,7(a)(b) tal-Kapitolu 480 tal-Ligijiet ta’ Malta. 

Semgħet lill-akkużat jikkonferma l-ammissjoni tiegħu wara li l-kawża ġiet 

postposta u l-akkużat reġa’ kkonsulta mal-legali tiegħu barra mill-awla;  

 

Rat li ma teżisti l-ebda raġuni tajba in linea ma’ dak stabbilit fl-artikolu 392A(3) 

tal-Kapitolu 9 tal-Liġijiet ta’ Malta biex il-Qorti tiddubita jekk ir-reati ġewx tassew 

magħmula jew tiddubita jekk l-akkużat huwiex ħati tar-reati addebitati lilu;  

 

Semgħet lill-Prosekuzzjoni u lid-Difiża jittrattaw fuq il-piena;  

 

Ħadet in kunsiderazzjoni dak verbalizzat mill-Uffiċjal Prosekutur fl-udjenza tal-

lum li fir-rigward għat-talba sabiex il-Qorti tqis lill-akkużat bħala riċediv din 

għandha tapplika biss fil-parametri tal-artikolu 49 tal-Kapitolu 9 tal-Liġijiet ta’ 

Malta u mhux fil-parametri tal-artikoli 50 u 289 tal-istess Kapitolu u dan għar-

raġuni li l-elementi ta’ dawn iż-żewġ artikoli ma jirriżultawx mill-fedina penali 

preżentata llum;  

 

Ikkunsidrat; 

 

Il-fatti tal-każ huma brevement is-segwenti: nhar it-tletin (30) ta’ Awissu 2026, il-

Pulizija fl-Għassa tar-Rabat, Għawdex ġew infurmati minn għaddas li persuna ta’ 

sess maskili kien ipprova jisraq basket mill-van tagħhom tad-diving u li dan l-

individwu kien inqabad.  Infurmahom wkoll li huma kienu jinsabu fil-limiti tax-

Xwejni f’Marsalforn.   

 

Il-Pulizija marru fuq il-post fejn hemmhekk sabu lil Marek Sawon, raġel Pollakk, 

li qalilhom li kien ra lil raġel ieħor idaħħal idejh mit-tieqa tal-vettura tad-diving 

tagħhom bin-numru tar-reġistrazzjoni ECU 459 u jieħu l-basket tiegħu mill-istess 

vann.  Sawon kompla jgħid li huwa u sħabu bdew jgħajjtu fid-direzzjoni ta’ dan 

ir-raġel.  Dan ir-raġel ipprova jaħrab minn fuq il-post iżda Sawon u sħabu li kienu 

miegħu ġrew warajh u rnexxielhom jaqbduh.  Huma imbagħad ikkuntattjaw lill-

Pulizija.  Ir-raġel ġie identifikat bħala Robert Farrugia.  Huwa ġie arrestat.  

Eventwalment huwa tressaq il-Qorti taħt arrest sabiex iwieġeb għall-akkużi 

miġjuba fil-konfront tiegħu.   

Ikkunsidrat; 

 

Stante li l-akkużat ammetta għall-akkużi kollha miġjuba fil-konfront tiegħu, il-

Qorti m’għandhix triq oħra għajr li ssibu ħati tal-akkużi kollha miġjuba fil-konfront 

tiegħu.   

 

Għall-fini ta’ piena jingħad li għalkemm l-imputat ammetta fi stadju bikri tal-

proċeduri, il-Qorti ma tistax tinjora l-fatt li għandu fedina penali mhux netta u ġia 

kellu kundanni oħra preċedenti għal serq.  Pero in vista ta’ dak verbalizzat mill-

Uffiċjal Prosekutur għall-fini ta’ piena sejra tikkunsidrah li huwa riċediv fit-termini 

biss tal-artikolu 49 tal-Kapitolu 9 tal-Liġijiet ta’ Malta.   

 

• Decide 

 

Għaldaqstant għal dawn il-motivi l-Qorti wara li rat l-artikoli 20, 31(1)(b), 

41(1)(a), 49, 261(e)(g), 269(c), 271(g), 281(b) u 287 tal-Kapitolu 9 tal-Liġijiet ta’ 

Malta u l-artikoli 6, 7(a)(b) u 51(7) tal-Kapitolu 480 tal-Liġijiet ta’ Malta, fuq 

ammissjoni tiegħu stess, qiegħda ssib lill-akkużat ROBERT FARRUGIA ĦATI tal-

akkużi kollha miġjuba fil-konfront tiegħu u qiegħda tikkundannah għal tmien 

(8) xhur priġunerija li b’applikazzjoni tal-artikolu 28A(1) tal-Kapitolu 9 tal-

Liġijiet ta’ Malta qed jiġu sospiżi għal żmien erba’ (4) snin mil-lum kif wkoll għal 

multa ta’ mija u sittax -il ewro u sebgħa u erbgħin ċenteżmu (€ 116.47).  Il-

multa għandha titħallas fi żmien ġimgħa mil-lum u fin-nuqqas tiġi konvertita fi 

priġunerija.   

 

A tenur tal-artikolu 28A(4) tal-Kapitolu 9 tal-Liġijiet ta’ Malta, il-Qorti spjegat lill-

ħati bi kliem ċar ir-responsabbilita’ tiegħu taħt l-artikolu 28B tal-Kapitolu 9 jekk 

huwa jikkometti reat ieħor li għalih hemm il-piena ta’ priġunerija matul il-

perjodu operattiv ta’ din is-sentenza. 

(ft) Dr. Jean Paul Grech 
Maġistrat 

(ft) John Vella 
D/Reġistratur 

Vera Kopja 

Għar-Reġistratur 


